
SAŽETAK
Kriza na financijskom tržištu, koja je započela sredinom 2007. godine,  rezultirala je  znatnim financijskim gubicima. Mnoge financijske institucije nisu u potpunosti razumjele rizike povezane sa strukturiranim kreditnim proizvodima u koje su bile uključene. Štoviše, postalo je očigledno da se  banke nisu pridržavale osnovnih načela  financijskog odlučivanja i racionalnog upravljanja rizikom.

Kriza na financijskom tržištu je naglasila ključni značaj efikasnog sistema upravljanja kreditnim rizikom za dugoročan uspjeh  bankarstva, te značaj  koji taj sistem ima  u očuvanju financijske stabilnosti.

Prema Stupu 2 (Bazela II) bankama je pružena mogućnost da razviju i koriste naprednije tehnike upravljanja rizikom i da posjeduju jedan integralni pregled rizika i nivoa integracije kroz menadžersko izvještavanje i kroz proces odlučivanja, kako bi se izdvajali veći iznosi kapitala. Od banaka se očekuje da pokažu da su u stanju izvršiti procjenu svoje cjelokupne adekvatnosti kapitala u odnosu na svoj profil rizika uz izradu strategije za održavanje potrebnog nivoa kapitala. Drugim riječima, cilj je ne samo da banka posjeduje adekvatan kapital za podržavanje svih rizika u svom poslovanju, nego također da razvije i koristi bolje tehnike upravljanja i praćenja rizika. S druge strane,  u nadležnosti supervizora je da ocijeni koliko dobro banka procjenjuje svoje potrebe za kapitalom u odnosu na svoju izloženost  rizicima te da intervenira kada je to potrebno.

ABSTRACT
The crisis in financial markets which began in mid-2007. resulted in substantial financial losses. Many financial institutions did not fully understand the risks associated with structured credit products they were involved in. Moreover, it has became obvious that the banks did not comply with the basic principles of rational financial decision-making process and risk management.

The crisis in financial markets has highlighted the key importance of effective credit risk management system for long-term success of banking and the importance that the system has in preserving financial stability.

Basel II Pillar 2 enabled banks to develop and implement enhanced risk management techniques and to have more integrated risk overview and integration level over managerial reporting and decision making process to be allocated higher amounts of capital.  The banks are expected to show that they are able to evaluate their overall capital adequacy in relation to its risk profile and to create a strategy for maintaining the required level of capital. In other words, the goal is not only that the banks have adequate capital to support all the risks in their operations, but also to develop and use better techniques of risk management and monitoring. On the other hand, the responsibility of the supervisor is to assess how well the bank estimated its needs for capital in relation to their exposure to risk and to intervene when necessary.

UVOD

Stupom 1 Bazela 2 propisani su minimalni zahtjevi bankama u pogledu održavanja adekvatnog nivoa kapitala. Prema Stupu 2 nivo kapitala bi trebao prelaziti minimalne zahtjeve koji proizlaze  iz Stupa 1, tako da su svi rizici iz poslovanja banke, dakle iz bilance i vanbilance adekvatno pokriveni, posebno oni vezani za kompleksne aktivnosti banaka na tržištu kapitala. Od supervizora se očekuje da interveniraju u ranom stadiju, u cilju sprječavanja pada kapitala ispod minimalnog nivoa potrebnog da podrži rizike kojima je banka izložena, kao i da se brzo reagira, ukoliko kapital nije na propisanom nivou. Na ovaj način će se osigurati da banka održava dovoljno kapitala u odnosu na rizike, koji  nisu adekvatno obuhvaćeni  preko Stupa 1 i da banka može funkcionirati kroz teške i duže poremećaje na financijskom tržištu ili uz negativne kreditne cikluse. Mada se očekuje da sve banke moraju održavati minimum kapitala u toku i nakon stresnih događaja, izuzetno je važno da u nacionalnim okvirima sistemski važne banke mogu apsorbirati eventualne gubitke.


Stup 2 drugog Bazelskog sporazuma bankama pruža mogućnost da razviju i koriste naprednije tehnike upravljanja rizikom i da posjeduju jedan integralni  pregled rizika i nivoa integracije kroz menadžersko izvještavanje i kroz proces odlučivanja, kako bi se izdvajali veći iznosi kapitala. Od banaka se očekuje da pokažu da su u stanju izvršiti procjenu svoje cjelokupne adekvatnosti kapitala u odnosu na svoj profil rizika uz izradu strategije za održavanje potrebnog nivoa kapitala. Drugim riječima, cilj je ne samo da banka posjeduje adekvatan kapital za podržavanje svih rizika u svom poslovanju, nego također da razvije i koristi bolje tehnike upravljanja i praćenja rizika. S druge strane,  u nadležnosti supervizora je da ocijeni koliko dobro banka procjenjuje svoje potrebe za kapitalom u odnosu na svoju izloženost  rizicima te da intervenira kada je to potrebno.
ADEKVATNOST KAPITALA I UPRAVLJANJE RIZIKOM
Proces interne procjene adekvatnosti kapitala (ICAAP) je vitalna komponenta snažnog programa upravljanja rizikom. Banke trebaju vršiti kontinuiranu internu procjenu adekvatnosti kapitala u skladu sa svojim rizičnim profilom te na osnovi njega određivati strategiju za održavanje potrebnog nivoa kapitala.
Od supervizora se očekuje da procijeni ICAAP i strategiju banaka, kao i njihovu sposobnost da nadgledaju i osiguraju usuglašenost sa regulatornim pokazateljima kapitala. 
Ukoliko nisu zadovoljni rezultatima ovog procesa, supervizori trebaju intervenirati u smislu  korektivnog djelovanja.
Pouzdan proces  upravljanja rizikom je neophodan za podršku nadzoru i jačanju povjerenja učesnika na tržištu kod procjene profila rizika banke i internih procjene adekvatnosti kapitala. Ovi procesi posebno dobivaju na značaju u svijetlu identifikacije, mjerenja rizika i izazova, koji proizlaze iz sve složenijih bilančnih i vanbilančnih aktivnosti banaka. 

Oblasti,  obuhvaćene ovim smjernicama, uključuju:

· Rizik koncentracije banaka,

· Vanbilančne izloženosti banaka sa fokusom na sekjuritizaciju,
· Rizik reputacije i implicitne podrške,
· Procjena rizika likvidnosti banke, 
· Zdrave prakse provođenja stresnog testiranja.
Da bi se utvrdilo da li je banka adekvatno kapitalizirana, uprava banke je dužna osigurati ispravnu  identifikaciju i mjerenje  rizika kojima je izložena.


Pored toga, kod ICAAP-a  periodično je potrebno provoditi stresna testiranja uz dopunu i pomoć provjere drugih kvantitativnih i kvalitativnih pristupa, tako da uprava može imati potpunije razumijevanje kod izlaganja rizicima, kao i kod interakcije tih rizika. Banka bi trebala izvršiti pažljivu analizu svojih instrumenata kapitala i njihov potencijal tokom vremena provođenja stresnog testiranja, uključujući i sposobnost apsorpcije gubitaka i u toku poslovanja. 
Prilikom utvrđivanja kratkoročnih i dugoročnih potreba za kapitalom banka se kod primjene ICAAP treba voditi raznim pesimističnim scenarijima poput pogoršanja kreditnog ciklusa te iznaći način odupiranja iznenadnim padovima na tržištu.

Eventualna odstupanja koja postoje između interne procjene adekvatnosti kapitala banke i ocjene koju pruža supervizor (o zadovoljavajućem stupnju adekvatnosti kapitala prema Stupu 2) bi trebalo da ukažu na to da li pristup interne procjene odgovara stupnju rizičnosti i potrebama banke za kapitalom u njenom daljnjem poslovanju.

Kriza na financijskom tržištu, koja je započela sredinom 2007. godine,  je rezultirala  znatnim financijskim gubicima. Očigledno je da mnoge financijske institucije nisu u potpunosti razumjele rizike povezane sa strukturiranim kreditnim proizvodima u koje su bile uključene. Štoviše, postalo je očigledno da se  banke nisu pridržavale osnovnih načela  financijskog odlučivanja i racionalnog upravljanja rizikom.

Tokom proteklih godina financijske institucije su se suočile sa teškoćama iz mnogo razloga, Glavni uzrok ozbiljnih problema bankarskog poslovanja i dalje predstavljaju labavi kreditni standardi za dužnike, loše upravljanje strukturom portfolia i nedostatak pažnje u ekonomskim ili drugim okolnostima, koje mogu dovesti do pogoršanja kreditnog položaja dužnika banke. Ovo iskustvo je postalo zajedničko, kako u zemljama  G-10, tako  i onim van ove grupacije.
Isto tako, kriza na financijskom tržištu je naglasila ključni značaj efikasnog sistema upravljanja kreditnim rizikom za dugoročan uspjeh  bankarstva, te značaj  koji taj sistem ima  u očuvanju financijske stabilnosti. Ujedno, pružen je snažan podsjetnik na potrebu da banke efikasno identificiraju, mjere, prate i kontroliraju sistem upravljanja  kreditnim rizikom, kao i da razumiju kako kreditni rizik funkcionira  u interakciji sa drugim vrstama rizika (uključujući  tržišni, likvidnosni i reputacijski rizik).

Ključni elementi sveobuhvatnog programa upravljanja kreditnim rizikom mogu biti:

1. unaprjeđenje odgovarajućeg okruženja za upravljanje  kreditnim rizikom, 
2. korištenje zdrave prakse prilikom odobravanja kredita,

3. mjerenje i praćenje procesa cjelokupnog kreditnog ciklusa od strane kreditne administracije,
4. osiguranje adekvatne kontrole kreditnog rizika.
Kriza je također akcentirala važnost efikasnog planiranja i dugoročnog održavanja kapitala banke. Sposobnost banke da se odupre neizvjesnostima na  tržištu uz održavanje jake pozicije svog kapitala za potencijalne promjene i kolebljivost na financijskim tržištima zavisi uveliko od efikasnog planiranja kapitala, kao i njegove dugoročne održivosti. Efikasan proces planiranja kapitala zahtjeva od banke da obavi procjenu izloženosti riziku te da upravlja rizikom na način koji bi vodio njegovom  umanjenju, kako bi  mogla pravovremeno  procijeniti svoju adekvatnost kapitala.

Brzi rast u bilo kojoj poslovnoj aktivnosti banke može predstavljati značajni izazov za njenu upravljačku strukturu. 
Zaista, vanbilančno poslovanje otvorilo je jednu širu dimenziju rizika, koji mogu biti teško identificirani, mjereni, upravljani, i kontrolirani. Ovo je naročito važno u okruženju slabljenja likvidnosti tržišta, pada vrijednosti financijske imovine i sl. Nesposobnost da se ispravno identificiraju takva kretanja može dovesti do neplanirane izloženosti riziku koncentracije, što opet može dalje voditi do konkurentskih gubitaka, ako se radi o financijskoj grupaciji koja pored banke uključuje i ostale financijske posrednike.

Prema tome, Stup 2 Bazela II ima za cilj da pomogne bankama i supervizorima u boljoj identifikaciji i upravljanju rizicima u budućnosti, kao i da pruži korisne savjete prilikom  utvrđivanja interne procjene adekvatnosti kapitala.

Radi napomene, treba istaknuti da su prema Stupu 2 nacionalni regulatori obavezni pregledavati i instruktivno pomagati bankama oko unaprijeđenja svojih procjena i strategije u pogledu bankarskog poslovanja iznad minimalnih kapitalnih vrijednosti te intervenirati u ranim fazama problema.

Principi upravljanja rizikom u ovim smjernicama refleksija su lekcije naučene iz posljednjih kriznih dešavanja, a bankama trebaju poslužiti kao podsjetnik da unaprijede vlastite sisteme upravljanja rizicima  i umanje prekomjerno izlaganje istim. 
ODGOVORNOST SUPERVIZORA
Supervizori trebaju ispitati internu metodologiju procjene i strategije banaka u pogledu održavanja adekvatnog kapitala, kao i njihovu sposobnost da prate i osiguraju vlastitu  usklađenost sa propisanim koeficijentima adekvatnosti kapitala. Supervizori trebaju poduzeti odgovarajuće mjere kontrole ukoliko nisu zadovoljni rezultatom procesa. Banka stoga, treba uspostaviti okvir za  upravljanje rizikom, koji joj omogućava da definira stupanj prihvatljivog rizika, gdje osim značajnih rizika treba voditi računa i o slijedećim kategorijama: riziku koncentracije, sekjuritizacije, izloženosti vanbilančnim stavkama, i sl. 
Banka ovo može ostvariti ako:

• adekvatno identificira, mjeri, prati, kontrolira i izbjegava prekomjernu izloženost ovim rizicima, 

• uspostavi jasne linije komunikacije, kako bi ovi rizici bili lako razumljivi, na način da više rukovodstvo banke izvještava nadzorni odbor, uz redovno izvještavanje vanjskih korisnika;

• sprovodi  stresna testiranja s namjerom da se identificiraju potencijalni gubici i potrebe za likvidnošću  u slučajevima  nepovoljnih kretanja na tržištu, i

• postavlja odgovarajuće interne standarde za dodatne minimalne gubitke ili obaveze, kapitala i nepredvidiva financiranja.

Ovi elementi trebaju biti adekvatno uključeni u bančin sistem upravljanja rizikom i ICAAP posebno, jer nisu u potpunosti obuhvaćeni Stupom 1 u okviru Bazela II. Aktivni sistem upravljanja rizikom treba podrazumijevati slijedeće:

• aktivnu ulogu nadzornog odbora i višeg rukovodstva banke u pogledu nadzora,
• odgovarajuće politike, procedure i ograničenja različitim kategorijama rizika,
• sveobuhvatno i blagovremeno identificiranje, mjerenje, izbjegavanje, kontrolu, praćenje i izvještavanje o rizicima,
• sveobuhvatno uspostavljen sistem interne kontrole u banci.
RIZIK KONCENTRACIJE 

Nedovoljno upravljanje rizikom koncentracije zna često dovesti do velikih problema u poslovanju banke.

Banka treba agregirati sve slične direktne i indirektne izloženosti, bez obzira na to gdje je izloženost uočena. Rizik koncentracije predstavlja bilo koji vid izlaganja prema jednoj ili grupi sličnih izloženosti (npr. prema istom dužniku ili pak različitim pravnim subjektima u okviru jednog geografskog područja, djelatnosti i sl.) sa potencijalom da proizvodi:

(i) gubitke u poslovanju (u odnosu na zaradu banke, kapital, ukupnu aktivu ili ukupni nivo rizika) i ugrozi banku ili njenu kreditnu sposobnost ili mogućnost da održi svoj „core biznis“ ili

(ii) značajne promjene u svom profilu rizika.

Kod rizika koncentracije bitno je analizirati izloženost  banke na konsolidiranoj osnovi, što znači uključiti upravljanje koncentracijom i na nivou filijale banke, s obzirom da se može pojaviti značajna izloženost koja može predstavljati opasnost za opstanak  i održivost filijale, a samim time i banke. 

Rizik koncentracije treba promatrati u kontekstu jednog ili grupe blisko povezanih uzročnika rizika, koji mogu imati različite utjecaje na banku. Ove koncentracije trebaju biti integrirane prilikom procjene ukupne izloženosti banke riziku. 

Banka treba razmotriti koncentracije koje se zasnivaju na zajedničkim ili korelacijskim faktorima rizika, koji odražavaju suptilnije ili specifičnije faktore koncentracije od tradicionalnih, kao što su korelacije između tržišnog, kreditnog rizika i rizika likvidnosti.

Dinamizacija prilika na financijskim tržištima utemeljena na produbljivanju financijskog posredovanja  uticala je svakako na povećanu izloženost  banaka zajedničkom setu proizvoda, rizičnih faktora i sl. Ovo je stvorilo nove izazove za agregiranje i koncentraciju upravljanja rizicima.


Tipične situacije u kojima može nastati koncentracija rizika obuhvaća slijedeće:

· izloženost prema drugom pravnom subjektu, dužniku ili grupi povezanih lica ili dužnika,

· izloženost u okviru industrijskog ili ekonomskog sektora, uključujući izloženost prema reguliranim i nereguliranim financijskim institucijama kao što su hedge fondovi i private equity fondovi;

· izloženost u okviru jedne geografske regije na uštrb drugih regija,

· izloženost koja nastaje na osnovi upotrebe instrumenata za umanjenje kreditnog rizika, uključujući slične vrste kolaterala, 

· izloženost kod trgovanja vrijednosnim papirima / tržišni rizik;

· izloženost prema drugom pravnom subjektu (npr. hedge fondovi i ugovorne strane kod hedge fondova),

· izloženost prema jednom izvoru financiranja,

· izloženost prema financijskoj imovini koja se drži u knjigama banke ili knjizi trgovanja, kao što su krediti, derivati i strukturirani financijski proizvodi;

· izloženost prema vanbilančnim stavkama, uključujući garancije, prema linijama za podršku likvidnosti banke  i drugim obavezama.

Imajući u vidu brojnost spomenutih slučajeva očekuje se da banka posjeduje efikasne unutarnje politike, sisteme i kontrole identifikacije, mjerenja, praćenja, upravljanja, i umanjenja rizika koncentracije. Osim toga, ne samo da banka treba uzeti u obzir normalne tržišne uvjete, nego i potencijalno povećanje koncentracije u stresnim tržišnim okolnostima, ekonomskim poremećajima i periodima opće tržišne nelikvidnosti. Pored toga, banka treba procijeniti scenarije s obzirom na moguću koncentraciju, koja proizlazi iz ugovora i uvjetnih obaveza. 

Scenarija trebaju kombinirati potencijalnu izloženost banke zajedno sa gubitkom tržišta i likvidnosti te značajnim padom ili smanjenjem vrijednosti imovine.

IZLOŽENOST U VANBILANČNIM POZICIJAMA I RIZIK SEKJURIZACIJE 

Upotreba sekjuritizacije je dramatično porasla tokom posljednjih nekoliko godina, jer se banke sve više odlučuju da je koriste kao alternativni izvor financiranja i kao mehanizam za transfer rizika investitorima. Dok rizici povezani sa sekjuritizacijom nisu novi za banke, nedavna financijska kriza je istakla neočekivane aspekte nekih kategorija rizika poput: rizika koncentracije, tržišnog rizika, pravnog rizika i rizika reputacije koji su ranije bili manje zastupljeni, a  na koje banke nisu adekvatno i spremno odgovorile. Na primjer, brojne banke nisu bile ugovorno obavezne da podrže strukturu sekjuritizacije i da dozvole ovim  strukturama  da propadnu zbog problema u vezi sa rizikom reputacije i pristupom tržištu kapitala. Podrška ovim strukturama izložila je neočekivano banke kreditnom, tržišnom i riziku likvidnosti, kao i sredstvima u njihovim bilancama, što stvara značajan pritisak na njihove financijski  potencijal i omjere adekvatnosti kapitala.


Sistem upravljanja vanbilančnim aktivnostima trebao bi sadržavati sve značajne izvore rizika koji potiču iz tih aktivnosti. Sistem bi također, trebao pružati sadržajnu mjeru izloženosti banke, kao i prepoznati moguću izloženost riziku vanbilančnih pozicija koje se mogu pojaviti. Važno je da isti budu utemeljeni na dobro dokumentiranim i realnim pretpostavkama i parametrima.

Otkrivene slabosti u upravljanju bankarskim rizicima naročito onim koji proizlaze iz sekjuritizacije i izloženosti u vanbilančnim stavkama rezultirala je u velikim neočekivanim gubicima u toku financijske krize.  

Kako bi  ublažili utjecaj  ovih rizika, banke trebaju uključiti  u svoj programa  upravljanja rizikom i vanbilančne aktivnosti, kao što je odobravanje proizvoda, limiti oko  koncentracije rizika i procjenu tržišnog, kreditnog i operativnog rizika. U svijetlu širokog spektra rizika i brzih inovacija, koje mogu dosta toga zakomplicirati, minimalni kapitalni zahtjevi koji su obavezni prema  Stupu 1 su često nedovoljni da bi se banka obranila u stresnim okolnostima. 
Svi rizici koji proizlaze iz sekjuritizacije, posebno oni koji nisu u potpunosti pokriveni u okviru Stupa 1, treba se rješavati u okviru ICAAP banke.

 Ovi rizici uključuju:

· izloženost kreditnom, tržišnom, riziku likvidnosti i riziku reputacije, 

· mogućnost nastanka potencijalnih gubitaka na temeljnoj aktivi na osnovi izloženosti u poslovima sekjuritizacije,

· izloženost ko garancija izdatim drugom pravno subjektu, u korist trećeg lica.

Stup 2 Bazela II traži da banka uključi u svoj sistem upravljanja rizikom izloženost poslovima sekjuritizacije, kako bi se pomoglo višem rukovodstvu da razumije moguće implikacije izloženosti na likvidnost, zaradu, rizik koncentracije i održivosti kapitala.  

Rizik reputacije

Rizik reputacije može se definirati kao rizik koji proizlazi iz negativnih percepcija o pojedinim klijentima, partnerima, dioničarima, investitorima, tržišnim analitičarima, drugim relevantnim strankama ili da negativno utiču na sposobnost banke da održi postojeće ili uspostavlja nove, poslovne odnose i održe nesmetan pristup raspoloživim izvorima financiranja. Ova vrsta rizika je višedimenzionalna i odražava percepciju drugih učesnika na tržištu. Štoviše, ona postoji u cijeloj organizaciji i izloženost riziku reputacije je u osnovi funkcije adekvatnosti kapitala banke i internih procesa upravljanja rizikom, kao i načina i efikasnosti sa kojom upravljanje reagira na vanjske utjecaje na banke u vezi sa transakcijama.


Rizik reputacije može dovesti do pružanja implicitne podrške, što može imati negativan utjecaj na zaradu banke, likvidnost i poziciju kapitala. Banka bi trebala identificirati potencijalne izvore rizika reputacije kojima je izložena. Ovo uključuje poslovne linije banke, obaveze, povezane operacije sa drugim financijskim posrednicima u okviru jedne financijske grupacije i sl. Rizici koji proizlaze iz toga trebaju biti uključeni u sistem banke za upravljanje procesima i i planovima za nepredviđene okolnosti.


Do početka aktualne financijske krize, mnoge banke nisu uspele prepoznati rizik reputacije povezan sa njihovim vanbilančnim aktivnostima. Slučaj SAD-a i nekih drugih država pokazao je da, kod pretvaranja kredita u vrijednosne papire, kredit nestaje iz imovinske bilance. Radi se o takozvanoj vanbilančnoj sekjuritizaciji. Banke su stvarale posebne financijske institucije poput „off-balance-sheet entities (OBSEs)“, „Special Purpose Vehicles (SPVs)“1 ili „Structured Investment Vehicles (SIVs)“ i na te institucije prenosile svoje zajmove. Malo se vodilo računa o mogućoj izloženosti banaka takvim aktivnostima, uslijed čega je došlo do pojave rizika reputacije Kod zajmova, koji su dati u predmet  sekjuritizacije imovina  mora biti homogena, što znači da potraživanja iz kojih dalje proizlaze novčani tokovi moraju imati iste ili slične profile. Kako se ne bi ugrozio bonitet svih vrijednosnih papira (gdje se ne zna  koji dužnici neće vratiti dug i/ili plaćati kamate), emitiranih na osnovi tih zajmova, uvela se sekjuritizacija vrijednosnih papira i to na više nivoa. 

Reputacijski rizik može nastati, na primjer, ako banka kao sponzor sekjuritizacije uđe u probleme s likvidnošću, jer pojedini dužnici u lancu ne mogu vraćati svoje dugove, uslijed čega dolazi do pada vrijednosti emitiranih vrijednosnih papira, što izlaže banku dodatnim rizicima.  


Politike, procedure, limiti i kontrolni mehanizmi 

Formuliranjem politika, procedura i limita kreiraju se specifične smjernice za implementaciju poslovne strategije, i uspostavu kontrolnih mehanizama tamo gdje je moguće, za različite vrste rizika kojima banka može biti izložena. Prilikom utvrđivanja limita potrebno je da banka razmotri svoju ulogu uzimajući u obzir svoj kapital, ukupnu aktivu, zaradu ili sveukupni stupanj izloženosti riziku.  


Prilikom formuliranja politika, procedura i limita banke:

· trebaju se osigurati blagovremena identifikacija, mjerenje, monitoring, kontrola i umanjenje rizika povezanih sa pozajmljivanjem, ulaganjem, trgovinskim aktivnostima, sekjuritizacijom, vanbilančnim poslovanjem i drugim značajnim aktivnostima u okviru poslovnih linija,

· trebaju se osigurati da ekonomska supstanca rizika kome je banka izložena, uključujući i procjenu rizika reputacije i neizvjesnosti, u potpunosti se prizna i uključi u proces upravljanja rizikom banke,

· treba biti konzistentan u skladu sa navedenim ciljevima banke, kao i njenom ukupnom financijskom snagom,

· treba jasno opisati linije odgovornosti i ovlaštenja u okviru banke, u okviru različitih poslovnih aktivnosti i sa jasnom podjelom između poslovnih linija i funkcija rizika,

· tokom uvođenja novih poslovnih linija i proizvoda trebaju se razmotriti svi potencijalni modeli upravljanja rizicima i kontrole da bi banka bila u mogućnosti upravljati i kontrolirati aktivnosti prije nego što su one  inicirane,

· banka treba uključiti u svoj plan  proces revizije politika, procedura i ograničenja i ažurirati iste na odgovarajući način.

ULOGA NADZORNOG ODBORA I VIŠEG RUKOVODSTVA BANKE 
Odgovornost nadzornog  odbora i višeg rukovodstva banke leži u definiranju prihvatljive razinu rizika i potrebi da se kod upravljanja rizicima  propišu  detaljne smjernice u pogledu efikasnog upravljanja rizicima, koje je banka spremna preuzeti.
S ciljem razumijevanja ovog procesa, odgovarajući članovi višeg rukovodstva moraju prvo razumjeti izloženost riziku na nivou firme, kao i da ovladaju ključnim poslovnim i kontrolnim funkcijama. Tu se, prije svega, misli na prevazilaženje organizacijskih slabosti između poslovnih linija banke i razmjene informacija o kretanjima na tržištu i tehnikama za smanjenje rizika. Kao i bankarstvo, tako i ostale oblasti financijskog tržišta u zadnje vrijeme imaju aktivnu ulogu u smislu posredovanja, gdje postoji veća vjerojatnost da će u mnogim oblastima banka biti više izložena zajedničkom skupu proizvoda, rizičnim  faktorima  ili poslovnim partnerima.

Više rukovodstvo banke  treba ustanoviti proces upravljanja rizikom koji nije ograničen samo na kreditni, tržišni, rizik likvidnosti i operativni rizik, nego i na sve ostale kategorije rizika. Ovdje se misli, prije svega, na rizik reputacije, pravne i strateške rizike, kao i neke druge kategorije rizika koji se slabije pojavljuju i nisu značajni, ali u kombinaciji sa drugim rizicima mogu generirati značajne gubitke.

Nadzorni odbor i više rukovodstvo trebaju posjedovati dovoljno znanja o svim glavnim poslovnim linijama u okviru banke, kako bi unaprijedili efikasnost odgovarajućih politika, kontrolnih mehanizama i sistema praćenja rizika. Od njih se očekuje da posjeduju potrebnu stručnost za razumijevanje aktivnosti na tržištu u kojima je banka uključena, kao što su sekjuritizacija i vanbilančno poslovanje. Pored toga, odbor i više rukovodstvo banke  trebaju osigurati jasno isticanje linija odgovornosti. 

1 Specijalizirano pravno lice  (SPV ) sa posebnim  statusom formira kompanija (sponzor) putem transfera određenog dijela imovine na SPV, a radi izvršenja određenog cilja, ograničene aktivnosti ili serije takvih transakcija. Taj institut  nema drugu svrhu osim transakcije ili transakcija za koje su kreirani i ne mogu donositi supstancijalne odluke. Nacionalni regulator pozitivnim zakonskim propisima i aktima propisuje  djelokrug i aktivnosti SPV-a.

